
O quescha, cor!
da Sur Carli Fry

Jeu hai pilver empau adina

Tut mia veta pusinau;

Fluretta pass’ en la purgina

Ch’ ha gia il brumbel giu tuccau.

Beinduras uss d’ amiez la veta
Volv’ jeu mes egls sils onns vargai:
Fuvy’ ei de viver la valeta?

Quels onns de melli mals smuttai . .

O quescha, cor! Tia fleivlezia
Ha’l maun dil Segner susteniu.

De tuts stempraus en la stgirezia
Ei' | Segner staus tiu tschiel stelliu.

O quescha, cor! Buca pareglia!
Tgei has pitiu sper sia crusch ?
Retegn il flad e sesmarveglia:
De sia crusch eis ina vusch!

